
西都辨生與北京談叟。來遊江都。遇一正議大夫。大夫曰。蒙聞二國之名。未覩其制。

幸今邂逅二客。請攄懷舊之情。弘我以兩京。辨生曰唯唯。西都之創先也。帝號東明。

降自九玄。乃眷下土。此維宅焉。匪基匪築。化城屹然。乘五龍車。上天下天。導以百

神。從以列仙。熊然遇女。來往翩翩。江心有石。曰朝天臺。怳兮盤陁。忽焉崍嵦。惟

帝時升。神馭徘徊。靈祗所宅。平壞其祠。呼叱風伯。指揮雨師。怒則白日霰雷。木石

交飛。又有木覓。稼穡是司。不耕而禾。積如京坻。蔭公庇私。介以尨褫。若是何如。

大夫曰。神恠茫誕。何以誇爲。生曰壯麗之觀。則有龍堰闕九梯宮。膠葛廣敞。高明窮

崇。翕闢宇宙。冥迷西東。天不能奪其��。鬼不得爭其功。遊觀之所。則多景跨蒼海。

淸遠撑半空。浮碧臨浩蕩。永明架����。衆水所匯。名爲大同。皛溔晃漾。抱鎬欲澧。

淨鋪素練。皎若靑銅。兩岸垂楊。終日舞風。沙平野闊。落鴈鳴鴻。靑山繞郭。四面巃

嵸。細雨披蓑。俯見於漁翁。夕陽吹笛。遠聞於牧童。畫圖難髣。賦詠未窮。爾乃解錦

纜浮蘭舟。中流回首。怳然如在鏡屛中也。則吾都形勝。誠天下之所獨。大夫曰。奇觀

絶景。喪人心目。生曰。水而漁則長網一擧。奇獲多矣。鰌鯢魴鱧。鱨魦鰋鯉。鰞䱉鱣

鮪。固爲賤嗜。及當冬月。滿江水結。錦鱗珠鱲。其下鱍鱍。金梃叉之。百不一脫。置

盤經宿。凍成玉潔。庖丁膳夫。鳴刀巧割。縷飛靃靃。色絶味絶。一下齒霜喉雪。此間

句失 作千載若符。先有崔孤雲者甞曰。聖人之氣。醞釀山陽。鵠嶺松靑。鷄林葉黃。紫

雲未起。預讖興亡。鐵原寶鏡。墮自上蒼。先雞後鴨。斯言孔彰。及乎統合三土。卜開

明堂。北㟎牛卧。南峙龍翔。右懷左抱。案花相當。八頭三尾。東峴西岡。隱嶙屈伏。

臂角拳啇。騰精降神。吐氣産祥。五川靈派。源乎淼茫。萬洞㳰集。流漲滂洋。箭馳輪

走。朝湊中央。涵靈注德。滋養百昌。靑松茂矣。三百餘霜。中衰復盛。繫于苞桑。自

古如我。應讖立國。有幾帝王。大夫曰。祖聖龍興。應天順人。非以地理圖讖之荒唐。

叟曰中原大寧。鐵焉是産。鑌鉛鑒䥊。錏鑪鍒錌。惟山之髓。匪石之鑽。斸掘根株。浩

無畔岸。洪爐鼓鑄。融液熾爛。熖爍陽紋。水淬陰縵。老冶弄鎚。百鍊千鍛。爲鏃爲鏑。

爲矛爲釬。爲刀爲槍。爲鑪爲鑹。爲鋤爲鎛。爲釜爲鑵。器贍中用。兵充外扞。雞林永

嘉。桑柘莫莫。春而浴蠶。一戶萬箔。夏而繅絲。一指百絡。始��而縒。方織以纅。雷

梭風杼。脫手霹靂。羅綃綾��。縑綃縛縠。煙纖霧薄。雪皓霜白。靑黃之朱綠之。爲錦

綺爲繡纈。公卿以衣。士女以服。樞曳綷䌨。披拂赩赫。是誠天府。國寶錯落。大夫曰。

尺璧非寶。矧伊金帛。叟曰詞人墨客。比肩林林。紅情綠意。繡口錦心。咀冰嚼雪。琢

玉彫金。筆一走也。驚雷迅電。難以况其捷疾。詩多態也。澄江絶壁。不足譬其高深。

圓熟陳言。不踐於古。冷生新語。別出於今。武夫猛士。則衣短後纓縵胡。佩蛇劒握龍

刀。蹫䠇��搏。闞虓咆哮。熊拏虎攫。鶻掠猿超。瞋目語難。掉臂輕趫。騎射一發。聯

的三中。杖手一弄。飛毬百繞。是所謂國之寶歟。大夫曰非也。彫蟲亂力。君子不取。

况弄毬之巧。叟曰。設官分職。內千外萬。激濁揚淸。擧無憞溷。歲命春官。選登賢儁。

靑紫滿朝。紳垂笏搢。出爲廉察。或典州郡。莫不以冰淸玉潔爲己之任。不通水火之利。

况受苞苴之贈。斷帶爲燈。投錢以飮。門羅雀以寂寥。食無魚兮冷淡。人服其名。自負

無玷。謂欲威民。必用苛慘。細察纖微。曲照幽暗。吹刮而求。瘢瑕莫掩。於是乎振縲

紲揚繩撿。扑之則百杖不厭。絞之則重索猶慊。吏不完肢體。民盡落肝膽。肅肅凌凌。

慄慄懔懔。咄嗟而諸難卽辨。叱吒而群猾亦震。歲增賦而不爲重。月進膳而不爲謟。急

徵征稅。若督戶斂。漕轉陸輸。火疾電閃。用儲峙乎國廩。則其勤公利國之功。言所不

盡。大夫曰。詐淸苛慘民之蠹。爲害也甚。叟曰。公卿列第。聯亘十里。豐樓傑閣。鳳

舞螭起。涼軒燠室。鱗錯櫛比。輝映金碧。森列朱翠。緹繡被木。彩毯鋪地。珍木異卉。

名花佳蘤。春榮夏實。綠稠紅䔺。敷香布蔭。爭姸竟媚。後房佳麗。雲衣霞帔。盡態極

艷。列陪環侍。玳筵綺席。笙歌鼓吹。九醞波漫。千罍屹峙。如易之需。若詩旣醉。駞

峯熊掌。龍肝鳳髓。錦蔟瓊堆。厭飫唾棄。至於士庶。桑門釋子。居必華屋。食必兼味。

極耳目之娛。誇服飾之異。庸奴賤隷。胥然僭擬。峩其冠戴其幞。▼( 角+夸)其帶鈒其

履。衣輕服緻。爭相耀侈。雖雍洛靡麗之盛。莫我敢齒。大夫曰噫。舊都之流離盖以此。

於是西北二客。奮髯作色。且怒且恧曰。走等終日言。而大夫皆折之。願聞江都之說。

大夫曰。二容豈亦曾聞江都之事乎。略擧一緖。揚攉而議。夫東海之大。凡九江八河。

吞若一芥。蕩雲沃日。洶湧澎湃。中有花山。金鼇屹戴。涯凌葉擁。渚崥枝附。麗其枝

葉而沙散碁布者。江商海賈漁翁塩叟之編戶也。神岳蘂開。靈丘萼捧。架其蘂萼而暈飛

鳥聳者。皇居帝室公卿士庶之列棟也。內據摩利穴口之重匝。外界童津白馬之四塞。出

入之誰何則岬華關其東。賓入之送迎則楓浦舘其北。兩華爲閾。二崤爲樞。眞天地之奧

區也。於是乎內繚以紫壘。外包以粉堞。水助縈回。山爭岌嶪。俯臨慄乎淵深。仰觀愁

於壁立。鳧鴈不能盡飛。犲虎不能窺闖。一夫呵噤。萬家高枕。是金湯萬世帝王之都也。

二客曰。固國不以山河。在德不在險。大夫曰。城市卽浦。門外維舟。蒭往樵歸。一葉

載浮。程捷於陸。易採易輸。庖炊不匱。廐秣亦周。人閑用足。力小功優。商船貢舶。

萬里連帆。艤重而北。棹輕而南。穡頭相續。舳尾相銜。一風頃刻。六合交會。山宜海

錯。靡物不載。擣玉舂珠。累萬石以磈��。苞珍裹毛。聚八區而菴�藹。爭來泊而纜碇。

倐街塡而巷隘。顧轉移之孔易。何䭾負之賽倩。爾乃手挈肩擔。往來跬步。堆積于公府。

流溢於民戶。匪山而巍。如泉之溥。菽粟陳陳而相腐。孰與大漢之富饒。二客曰。至富

非蓄積。宜鑑鉅橋。大夫曰。佛法流於海東尙矣。至於今日尤爲信篤。像設而歸依。則

鎔金塑土。琢石刻木。或線縷以繡。畫繪以貌。睟乎端嚴。儼若視矍。法寶之弘揚。則

經律論章。禪書祖訣。板印墨寫。泥金刺血。黃卷赤軸。琅函綦帕。若開風藏。委積磊

落。禪藍敎刹。公寺私堂。或社或庵。曰齋曰房。矗不知乎幾千萬坊。香火之氣連熏於

萬里。鍾磬之聲相聞於四方。於是乎厖眉椹袍。碧眼菊裳。南藂北林。竹葦成行。龍象

爭蹴。金毛竟吼。千燈續焰於心心。衆海飜瀾於口口。朝焚祝聖之香。夕點鎭災之炷。

猶以爲未足。特創精廬於輦下。遠邀方外之道伴。靑山白雲。逃身而岀。紫陌紅塵。來

垂手段。槌拂而風雷動。捧喝而雨雹散。殺活自在。頭頭必斷。越前歲因大難。君臣益

復痛願。一集諸家。遞日作梵。念佛唱神之音激切而山岳盡動。燃頭燒指之煙紛布而日

月無光。精勤苦倒如此其極。報應攝護必不可量。二客曰。古今奉浮圖莫若梁。何促危

亡。大夫曰。方今主上躬儉而厚下。二客卽愕然失容。避席而跪曰。大夫毋多言。只此

一言。足以知大平極理之美。凡政理淸平。皆由儉始。儉則習俗歸厚。胡皇天不佑。胡

基祚不長久哉。向者走等啁嘐����。祗自彰國累耳。大夫曰。二子聽之。吾以古爲的。

昔周家忠厚。享年八百。漢文衣綈履革。其臣多敦厚長者。垂祚罔極。唐文皇尙儉。欲

營一殿。鑒秦而止。維時房魏不以理安爲喜。故垂統三百餘祀。洪惟本朝。風化掩古。

畏天之威。樂天之道。以小事大。于時保之。物不疵癘。元元皥皥。歎之不足。申其義

而作歌曰。邈自陶唐兮。下至宋康。雖文質沿革之不同兮。靡不由奢儉而興亡。西柳兮

以淫而顚覆。北松兮由侈以流移。西都號柳京 煌煌江都。惟德之基。順天事大。風俗淳

煕。於萬斯年。安不忘危。

此作品在全世界都属于公有领域，因为作者逝世已经超过100年，且作品于1931年1月1日

之前出版。

